
2023 г. – 70 гадоў з часу заснавання УП «КОБРЫНСКАЕ 

ПРАДПРЫЕМСТВА МЕЛІЯРАЦЫЙНЫХ СІСТЭМ» (1953) 

 

УП «Кобрынскае прадпрыемства меліярацыйных систэм» 
(УП «Кобрынскае ПМС») - адно з найбуйнейшых 
меліярацыйных прадпрыемстваў Брэстчыны з багатай 
гісторыяй. 

Гісторыя меліярацыі Кобрыншчыны 
пачалася з першага меліярацыйнага 
канала, які з'явіўся ў той час, калі 

тутэйшымі землямі валодала каралева 
польская і вялікая княгіня літоўская Бона 
Сфорца. З 1550 года яна задумала 
маштабную аграрную рэформу, падчас 
якой былі зроблены першыя спробы 
меліярацыі. Канал носіць імя каралевы 
Боны з сярэднявечча і служыць людзям да 

нашых дзѐн, упадаючы ў межах Кобрына ў Мухавец, 
з'яўляецца самым старажытным меліярацыйным аб'ектам не 
толькі Берасцейшчыны, але і Беларусі. Аб гэтым сведчыць 

памятны знак першаму меліярацыйнаму каналу, які ў 2001 
годзе ўсталяваны ў Кобрыне. У спісе найстарэйшых 
гідратэхнічных збудаванняў ѐсць яшчэ некалькі каналаў 
(Кобрынскі, Каралеўскі, Арэхаўскі і г. д.), якія знаходзяцца на 
тэрыторыі раѐна і сѐння выконваюць функцыі водапрыѐмнікаў 
меліярацыйных сістэм Кобрыншчыны. 

У канцы XIX стагоддзя на Палессі, у тым ліку на землях 
Кобрынскага раѐна, выконваліся асушальныя работы. 
Пабудаваныя ў тыя гады каналы сталі правобразам 

разгалінаванай меліярацыйнай сеткі, якая стваралася ў 
наступныя перыяды. Адразу пасля Вялікай Айчыннай вайны, 
нягледзячы на складанасць эканамічнага становішча, на 
аднаўленне меліярацыйных аб'ектаў выдзяляліся бюджэтныя 
сродкі. На пасляваенны час прыходзіцца ўвядзенне ў штат 
раѐнных спецыялістаў-меліяратараў. У 1946 годзе такім 
спецыялістам у Кобрынскім раѐне стаў Сцяпан Іванавіч 
Вараб’ѐў. 

1953 год - новы этап у развіцці меліярацыі земель. У 
раѐнах рэспублікі ствараліся аддзелы меліярацыі, і ў сакавіку 

1953 года намеснікам міністра меліярацыі Беларускай ССР М. 
Сідоркіным быў падпісаны загад № 112 аб арганізацыі ў 



Кобрыне Мухавецкага ўпраўлення тэхнічнай эксплуатацыі 

асушальных сістэм, пазней перайменаванае ў Мухавецкае 
ўпраўленне асушальных сістэм (УАС). Першым яго кіраўніком 
стаў Мікалай Паўлавіч Угляніца.  

За час існавання ўпраўленне змяняла сваю дыслакацыю, 
умацоўвалася яго вытворчая база. Мяняліся і назвы 
прадпрыемства: міжраѐннае ўпраўленне асушальных сістэм 
(МУАС), міжраѐннае ўпраўленне асушальных і арашальных 
сістэм (МУААС), рэспубліканскае ўнітарнае прадпрыемства 
«Кобрынскае ПМС». У 2002 годзе ў сувязі са зменай уласнасці 
зноў адбылося перайменаванне: РУП «Кобрынскае ПМС» стала 

называцца УП «Кобрынскае ПМС». 
За 70 гадоў Кобрынскае ПМС, як і ўся меліярацыйная 

сфера, перажывала розныя часы. Былі перыяды росквіту - у 
часы СССР, і адкрытага заняпаду - у дзевяностыя. 2000 год 
стаў для меліярацыйнай галіны значным: была зацверджана і 
запушчана ў дзеянне рэспубліканская праграма «Захаванне і 
выкарыстанне меліяраваных зямель на 2000-2005 гады». 
Сѐння рэалізуецца праграма, прынятая на 2021-2025 гады. 

У Кобрынскім раѐне сельскагаспадарчыя ўгоддзі 
займаюць 104 тысячы гектараў, з іх на 101 меліярацыйнай 

сістэме размешчана каля 66 тысяч гектараў асушаных зямель, 
што складае 63% ад сельскагаспадарчых угоддзяў, якія 
калісьці былі забалочанымі. Некаторыя гаспадаркі поўнасцю 
знаходзяцца на меліяраваных землях. І ўвесь гэты аб'ѐм 
неабходна абслугоўваць, каб ворныя землі давалі стабільны і 
багаты ўраджай. 

Пастаяннае ўзаемадзеянне з райвыканкамам, 
гаспадаркамі, сельсаветамі, рознымі арганізацыямі дапамагае 
кіраўніцтву ПМС забяспечваць прадпрыемству партфель 

заказаў. Геаграфія работ не абмяжоўваецца Кобрынскім 
раѐнам: меліяратары працавалі ў Драгічынскім і Камянецкім 
раѐнах. Прадпрыемства таксама рэалізуе праект міжнароднай 
тэхнічнай дапамогі ў Рэспубліканскім ландшафтным заказніку 
«Званец».  

УП «Кобрынскае ПМС» выконвае шырокі спектр работ у 
сферы меліярацыі. На ўзбраенні прадпрыемства ўласны 
транспартны парк, штат вопытных супрацоўнікаў, паўнацэнна 
ўкамплектаваная матэрыяльна-тэхнічная база. У складзе 
меліярацыйнага прадпрыемства два рамонтна-

эксплуатацыйныя ўчасткі, якія ажыццяўляюць рамонт і догляд 
за асушальнай сеткай і гідратэхнічнымі збудаваннямі, участак 



помпавых станцый, які выконвае водапаніжэнне на 

меліяраваных землях, аддзел механізацыі па рамонце 
меліярацыйнай і іншай будаўнічай тэхнікі.  

Асноўная задача Кобрынскага ПМС - паляпшэнне 
тэхнічнага стану, удасканаленне меліярацыйных сістэм у мэтах 
стварэння ўмоў для павышэння прадукцыйнасці працы ў 
сельскагаспадарчай вытворчасці і эфектыўнага выкарыстання 
меліяраваных зямель. Для выканання рамонтна-
эксплуатацыйных работ на асушальнай сетцы ѐсць 
аднакаўшовыя экскаватары, бульдозеры, колавыя трактары, 
касілкі ўсіх марак, аўтамабілі, аўтакран. Усяго на балансе 

прадпрыемства больш за 60 адзінак тэхнікі. У цэлым 
матэрыяльна-тэхнічная база дае магчымасць выконваць 
значны аб'ѐм работ, якія выконваюцца аператыўна, якасна і 
своечасова.  

З кожным годам Кобрынскае ПМС пашырае спектр сваіх 
магчымасцей. У 2022 годзе калектыў прымаў удзел у 
будаўніцтве буйнога малочнатаварнага комплексу «Дзявяткі» 
ў ААТ «Батчы», годам раней - МТФ «Старадубцы» ў ААТ 
«Гарадзец-Агра», праведзена перабудова маста праз Мухавец 
на шлюз-рэгулятар - складаны аб'ект, які будавалі зімой. У 

2023 годзе ў Кобрынскім раѐне па плану ўвесці ў 
сельгасабарот больш як 3200 га зямель, якія пачалі зарастаць 
драўняна-хмызняковай расліннасцю - гэта 7 аб'ектаў 
рэканструкцыі і 10 аб'ектаў культуртэхнічнай меліярацыі, 
работы вядуцца сумесна з ПМК-52. У красавіку бягучага года 
ўведзены ў эксплуатацыю вялікі аб'ект «Рэканструкцыя 
меліярацыйнай сістэмы ―Стары двор‖» у ААТ «Раданежскае» 
плошчай 322 га. Сіламі Кобрынскага ПМС завершаны аб'екты 
культуртэхнічнай меліярацыі меліярацыйных сістэм «Праўда 

Энгельса» паблізу аг. Лука, «Польскае балота» (ТАА «Дружба-
Агравытворчасць») і «Кастрычнік» (ААТ «Гарадзец-агра»). 

Актыўная пазіцыя на рынку працы дае вынік: калектыў 
не прастойвае, сярэдняя зарплата - больш за 1 тысячу рублѐў. 
На прадпрыемстве працуе каля сотні спецыялістаў рознай 
накіраванасці. Маладым супрацоўнікам перадаюць свой вопыт 
ветэраны вытворчасці. Калектыў, які ўзначальвае дырэктар 
Васілій Міхайлавіч Піўчык, працягвае традыцыі 
прадпрыемства. Меліяратары ўносяць свой уклад у развіццѐ 
сельскагаспадарчай галіны, выконваюць найважнейшую 

задачу - дапамагаюць аграрыям гарантаваць харчовую 
бяспеку і эканамічную незалежнасць краіны. 



Матэрыял падрыхтаваны ў 2023 г. Кобрынскай 

цэнтральнай раѐннай бiблiятэкай.  
Курачук Святлана Дзмітрыеўна, бібліѐграф I катэгорыі 

аддзела абслугоўвання і інфармацыі 

